
Nærkontakt med vatn har så lenge 
eg kan hugsa vore noko som eg 
har frykta. Det har for det meste 
gått greitt å vera ombord i båtar, 
då dei som regel ikkje søkk. Men 
den fyrste gongen eg var ombord i 
ein oselvar, for vel ti år sidan, vart 
eg fort skeptisk. Sjøen kom stun-
dom litt for nærme ripa på båten, 
meinte eg. Sidan den gong har eg 
ikkje sett fot i ein oselvar.

Før no.

Balanserer båten med mannskapet

For dei som kan båtar, og kan 
ein del om segling, er oselvaren 
ein fantastisk båt. Med lange 
tradisjonar, og eit design som 
går attende til vikingtida, er det 
ikkje rart at oselvaren i 2009 vart 
kåra til Norge sin nasjonalbåt av 
Redningsselskapet.

Men for dei som berre er ute 
etter å halda ein trygg avstand 
mellom sjøen og seg sjølv, er osel-
varen eit fartøy som tilsynelatande 

ikkje oppfyller eit ganske naudsynt 
krav om balanse. Oselvaren har 
nemleg ikkje vekt i botn eller kjøl, 
så båten blir balansert utelukkan-
de ved at mannskapet er levande 
ballast. Det vil seia at dei ofte må 
lena overkroppen ut over ripa.

Kjell Magnus Økland og Vegard 
Aslaksen er to som heilt klart kan 
noko om både oselvaren og om seg-
ling. Aslaksen er leiar i Båtlaget 
Njord/Tysnes, og Økland er eigar 
av oselvaren. Begge to seglar osel-
varregatta, og ynskjer at fleire 
unge skal ta opp seglarsporten.

– Det er sosialt å segla osel-
var. Me løyser mange verdspro-
blem, dei gongane me sit i båten 
og ventar på vind, seier Økland 
spøkefullt.

81-åring på sjøen

«Ola Dilt», står det på namneskil-
tet ombord i båten som ligg og dup-
par i vika på Økland denne flotte 
solskinsdagen. Som med dei fleste 

oselvarar, er namnet kort og kon-
sist, og det ligg ei historie bak det.

– Då den fyrste eigaren av 
båten skulle avgjera kva båten 
skulle heita, vart det ein disku-
sjon blant heile slekta. Dei vart 
ikkje samde, og då var det til slutt 
ein av dei som utbraut: «Ola Dilt, 
Ola Dalt, Ola spekesild og salt!» 
Og då vart det namnet, fortel 
Økland, medan han og Aslaksen 
justerer storseglet og fokka, og 
båten svaiar alarmerande frå 
side til side.

«Ola Dilt» er unekteleg ein 
flott båt. Det er nesten ikkje til 
å tru at den vart bygd i 1935, i 
Lysefjorden i Os. Den har vore i 
Økland si eige sidan 1996. Han 
er den fjerde eigaren.

– Er du ofte ute med båten?
– Nei, det blir ein fire-fem gon-

gar i året, men det skulle helst 
vore ti-tolv. Men det er ikkje for 
seint med eit nyttårsforsett! I år 
skal eg segla mykje meir med 

denne båten, seier Økland med 
eit smil.

Ubalanse snur til harmoni

Etter dei fyrste, vinglete minut-
tane på sjøen, byrjar den sjønære 
båten å kjennast tryggare. Det 
hjelper nok å ha eit erfarent mann-
skap om bord, men det er uansett 
ikkje til å koma frå at det går eit 
lite adrenalinrush gjennom krop-
pen i det dei snur båten, og seglar i 
medvind. Kjensla av at båten gjer 
akkurat det den er bygd for, får 
meg til å gløyma kor nærme ripa 
på båten vasskorpa faktisk er.

Vinden tek tak i både hår og 
segl, og sjøen glitrar i solskinet. 
Lukta av sjø og lydane frå båten 
harmonerer godt i lag, og det som 
fyrst kjendest ut som eit fartøy 
heilt ute av balanse, er plutseleg 
ein naturleg del av noko større.

Allsidig bruksområde

«Ola Dilt» vart opphavleg bygd 

I harmonisk ubalanse på sjøen

I strålande solskin 
ligg båten der og 

duppar, fredfull og 
vakker. Snart skal 

eg finna ut om  
idyllen er ein  
illusjon eller 

 ikkje.

som ein konkurransebåt. Men 
etter at Økland flytta den heim til 
naustet på Økland, har det blitt 
fleire koseturar enn regattaar 
med båten. Noko som eigentleg 
er litt fint.

– Det er meir enn det som er 
mellom start og mål på ein regat-
ta. Ein må mellom anna rigga opp 
og ned og segla til området, seier 
Økland.

– Det er viktig å kosa seg 
når ein er på sjøen, presiserer 
Aslaksen.

Det er normalt å ha eit mann-
skap på tre personar for å segla 
ein oselvar. Denne dagen er det 
berre to som gjer alt arbeidet, 
men det går bra, det også.

– Oselvar er ein fin familiebåt, 
der det er plass til ein vaksen og 
to-tre born. Det er ikkje alle born 
som vil ut i ein optimistjolle alei-
ne, og då er oselvaren god å ha, 
seier Økland.

Oselvaren er dessutan ein båt 
som ikkje ligg ute heile året, noko 
som gjer at ein etter bruk berre 
treng å spyla av den og setja den 
i naustet, og så er den klar for 
ny tur.

Ein båt med karakter

Kjell Magnus Økland og Vegard 
Aslaksen har segla saman sidan 
dei var små. Begge to rosar opp-
læringa som dei fekk gjennom 
båtlaget Njord/Tysnes, då spe-
sielt juniorregattaane dei hadde 
før i tida. Då måtte nemleg alle 
deltakarane segla alle dei ulike 
båtane. Både «dei gode» og dei 
«mindre gode».

– Då fekk me augo opp for 
kva båtar som var gode på ulike 
måtar. Dei er litt som folk eller 
dyr, båtane. Dei har karakter, 
seier Økland.

– Det å læra seg dei ulike styr-
kane og svakheitene til båten sin 
er spesielt viktig viss ein seglar 
regatta, fordi båtane er bygd gan-
ske likt, legg Aslaksen til.

I år skal «Ola Dilt» på sjøen 
fleire gongar. Under Siglarveka 
til båtlaget i august skal den vera 
til stades. Det skal den også under 
NM i oselvar, som går av stabelen 
rett etterpå.

Skiljast med tungt hjarte

Turen er over, og det er med eit 
overraskande tungt hjarte eg 
gjer meg klar til å gå i land igjen. 
Det er ikkje den mest elegante 
ilandstiginga, men det går greitt. 
Korkje båten eller eg kvelvar.

Båten blir deretter halt for-
siktig opp på land og inn igjen i 
naustet. Litt spyling, litt lakking 
i løpet av året, og «Ola Dilt» er 
klar for mange fleire turar med 
både erfarne – og mindre erfarne 
– seglarar.

RANDI KLEPPE
randi@tysnesbladet.no



DET SKJER PÅ TYSNES I SOMMAR
JUNI
 5. Botanisk vandring, Vågsnes i Nedrevåge på Årbakka.
   Arr. Tveit Bygdalag.
 5. Open bowling i Tysneshallen
 8. Open bowling i Tysneshallen
 11. Open bowling i Tysneshallen 
 11. Trubadurane Årstein Tislevoll og Tom Wagtskjold 
  på Mandelhuset. 
 12. Open bowling i Tysneshallen
 13.-15.  Tine Fotballskule på Reiso. Arr. Njardar/Tysnes
 15. Open bowling i Tysneshallen
 18. Trubadurkonsert med Jan Inge Kvilshaugsvik
  på Mandelhuset. 
 18. Open bowling i Tysneshallen
 18. Opning av sommarutstilling ved Galleri Elisabeth G. Måleri, 
  grafi kk, skulptur og glas frå mange kjende kunstnarar.
  Stengt måndagar, elles ope alle dagar. 
 19. Opning av Tysnes skulemuseum i Solheimsdalen.
 19. Open bowling i Tysneshallen.
 20. Tysnes Bygdekvinnelag. Avslutning på Amundstølen, Våge.
 22. Open bowling i Tysneshallen.
 24.-25.  «Jojo» på Mandelhuset.
 25.-26.  Open bowling i Tysneshallen
 29. Open bowling i Tysneshallen.
 

JULI      
 1. Disco i musikkteltet på Mandelhuset. 
 1.-3. Fotballcup (Tysnes Sparebank cup) på Reiso gras- og 
  kunstbane. For damer og menn frå 15 år og oppover.
  Ulike klassar. Arr. Njardar/Tysnes.
 2. «Goggen» og Peter Nordberg i musikkteltet 
  på Mandelhuset.
 4. Tysnesfest opnar. «Feira livet», gudsteneste i Uggdal kyrkje
  tilrettelagt for baby, småborn og storfamilie. 
  Stort sjørøvarshow i Kjevikjo.
 5. Tysnesfest. Aune Sand i Saga på Årbakkasanden.
  Stort sjørøvarshow i Kjevikjo.
 6.-9. Live-musikk inne og ute på Mandelhuset 
 6. Tysnesfest. Dags- og kveldsprogram. Sjå eige program. 
 6. Open bowling i Tysneshallen
 7. Tysnesfest. Dags- og kveldsprogram. Sjå eige program. 
 7.-8. Marknad v/brukthandelen i Uggdal. Salsboder av mange
  slag. Moro for born, og kafé med varm mat.  
 8. Tysnesfest. Dags- og kveldsprogram. Sjå eige program. 
 9. Tysnesfest. Dags- og kveldsprogram. Sjå eige program. 
 10. Tysnefest. Avslutningsdag. Sjå eige program. 
 13. Open bowling i Tysneshallen
 11.-15. Sjøsportveko i regi av Båtlaget Njord/Tysnes. Jollesigling 
  og sjøsport for born i alderen 8-13 år.
 16. Duoen «Ørnes & Bjelland» underheld på Mandelhuset.
 16.-17. Ope hus, Gjøvåg, Reksteren. Gardsmuseum, utstilling/sal
  av handverksprodukt, kafè, sjå på dyr.
 20. Open bowling i Tysneshallen
 22.-23.  Cato Thorsen på Mandelhuset. Trubadur med høg
  allsongfaktor. 
 27.  Open bowling i Tysneshallen
 29.  Livemusikk ved Ingvald Alvseike på Mandelhuset. 
 29.  Onarheimsgildet. Laksefest på Alsaker Brygge.
  Servering av grilla laks m/tilbehør – samrøde – dans. 
 30.  Onarheimsgildet. «Gildesamkome i Kulturkyrkja
  på Onarheim». Om Olavsgildet på Onarheim – 
  og om Heilag Olav. Religionshistorikar Øystein Morten
  fortel om si omfattande leiting. 
 30.  Mor Di II konsert med Raititaibndet frå Fitjar 
  Ingvald Alvseike inne etter konserten. 
 31.  Onarheimsgildet. Motbakkeløpet «Blåbærhaugen opp».
  Pilgrimsvandring over fjellet til Onarheim kyrkje.
  Presteskyss, prestemottak og prosesjon til kyrkja.
  Kveldsmesse i Onarheim kyrkje ved sokneprest Aksel Lygre.
  «På kyrkjebakken», med kåseri av Olav Skjellevik. 

AUGUST
 5.-6. Jim Jacobsen på Mandelhuset. 
 9.-12. Siglarveko i regi av Båtlaget Njord/Tysnes.
  Oselvarsigling for folk i alle aldrar – frå 13 år. 
  (Kystsogevekene)
 12.-14. Båtlaget Njord/Tysnes inviterer til NM i Oselvar. 
  Kåring av noregsmeister i Nasjonalbåtklassen. 
  (Kystsogevekene)
 12. Livemusikk på Mandelhuset i samband med 
  NM i Oselvar  
 13. Bryggedans og feiring av NM i oselvar. 
 20. «Seilingens dag». Arr. Njord/Tysnes (Kystsogevekene)
 20. Dansegalla, Tysneshallen, Hanne Mette Band og Bris spelar. 
  Arr. Tysnes musikklag. (Kystsogevekene)

SEPTEMBER

 3. Galleriet på Breidablikk (Dokkegalleriet). Folkedrakter 
  på Tysnes frå 1800-talet. Føredrag v/Britt Kjellesvik Rage. 
  (Kystsogevekene)
 4. Galleriet på Breidablikk (Dokkegalleriet).  Folkedrakter 
  på Tysnes frå 1800-talet. (Kystsogevekene)
 11. Føredrag ved Anders Haugland på Skorpo skule:
  «Den gamle tingskipnaden i Sunnhordland».
  Arr. Tysnes sogelag. (Kystsogevekene)
 25. Hausttur til Tretteskjeret. Tema: Skorpetretta i 1327/28 
  og Tretteskjeret. Arr. Tysnes sogelag.
 


